
   Автобусра

   Николай Карай | Сăвă

   Кинемипе мучи каяççĕ

Автобуспа тĕп хулана.

Хутран-ситрен калаçкалаççĕ, —

Каяççĕ пулĕ хăнана.



Шур çӳçлĕ пуçĕнчи картус —

Ӳкес пек чалăшнă мучин.

Арпашнă пек тата шур çӳçĕ

Ĕшеннĕ сăнлă кинемин.



«Çул самаях-мĕн ĕшентерчĕ,

Кăшт шуç-ха», — терĕ мăшăрне.

Мучи çине вăл тĕршĕнтерчĕ

Те тĕлĕрес тесе пуçне...



Хутран-ситрен калаçкалаççĕ

Юнашарсем хуллен кăна.

Кинемипе мучи каяççĕ

Автобуспа тĕп хулана.

  